R E L A C I O N

PËR

PROJEKTVENDIMIN 

“PËR PËRCAKTIMIN E RREGULLAVE TË DETAJUARA PËR ORGANIZIMIN DHE FUNKSIONIMIN E REGJISTRIT PËR GAZET SERRË TË FLUORUARA, PRODUKTET DHE PAJISJET PËRKATËSE QË REGJISTROHEN, DETYRIMET E SIPËRMARRËSVE PËR TË RAPORTUAR, SI DHE NIVELI I AKSESUESHMËRISË SË REGJISTRIT"

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Projektvendimi synon të krijojë bazën e nevojshme rregullatore dhe teknike për organizimin dhe funksionimin e Regjistrit për gazet serrë të fluoruara, në zbatim të pikës 4, të nenit 16, të ligjit nr. 2/2023, “Për gazet serrë të fluoruara” dhe në përputhje me parimet e administrimit të bazave të të dhënave shtetërore, sipas ligjit nr. 10325, datë 23.9.2010, “Për bazat e të dhënave shtetërore”.

Ky projektvendim përcakton rregullat e detajuara për regjistrimin, përditësimin, raportimin dhe aksesimin e të dhënave që lidhen me prodhimin, importin, eksportin, përdorimin dhe tregtimin e gazeve serrë të fluoruara dhe pajisjeve që i përmbajnë ato, si dhe rolet dhe përgjegjësitë institucionale për garantimin e monitorimit dhe kontrollit të tyre në treg.

Qëllimi kryesor i projektaktit është krijimi dhe funksionimi i një sistemi të unifikuar elektronik, që mundëson:

· mbledhjen e të dhënave të sakta mbi qarkullimin dhe përdorimin e gazeve serrë të fluoruara;

· forcimin e kapaciteteve të administratës publike për monitorimin dhe kontrollin e zbatimit të legjislacionit;

· identifikimin e saktë të sipërmarrësve dhe pajisjeve të përfshira në ciklin e prodhimit, tregtimit dhe vendosjes në treg të gazeve të fluoruara;

· sigurimin e transparencës dhe shkëmbimit ndërinstitucional të të dhënave për qëllime të kontrollit, analizës dhe raportimit kombëtar dhe ndërkombëtar.

Nëpërmjet këtij projektakti synohet të arrihen objektivat kryesorë si:

1. Krijimi i një regjistri të standardizuar dhe të digjitalizuar për gazet serrë të fluoruara dhe pajisjet funksionimi i të cilave mbështetet në këto gaze, i administruar nga Agjencia Kombëtare e Mjedisit.

2. Përcaktimi i detyrimeve të subjekteve prodhuese, importuese dhe tregtuese për regjistrimin dhe raportimin periodik të të dhënave në regjistër.

Qëllimi i këtij projektakti është reduktimi i shkarkimeve të gazeve serrë të fluoruara, në mënyrë që të arrihet mbrojtja e mjedisit, si një detyrim që rrjedh nga Ligji Nr. 2/2023 “Për gazet serrë të fluruara”.
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTËVE DHE DOKUMENTË TË TJERA POLITIKË

Miratimi i këtij projektvendimi është parashikuar në programin analitik të akteve të Ministrisë së Mjedisit për vitin 2025 dhe është në përputhje me Programin Politik të Këshillit të Ministrave. 

Projektakti është pjesë e nismave nënligjore që duhen ndërmarrë në funksion të zbatimit të Ligjit Nr. 2/2023 “Për gazet serrë të fluoruara” dhe në kuadër të arritjes së objektivave të zhvillimit të qëndrueshëm të mjedisit dhe mbrojtjen e shëndetit human. 
Ky projektakt përbën një element të rëndësishëm në procesin e përafrimit të legjislacionit shqiptar me kërkesat e Bashkimit Evropian në fushën e klimës dhe mbrojtjes së mjedisit.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME 

 
Hartimi i këtij projektvendimi vjen si nevojë për të plotësuar zbatimin e ligjit nr. 2/2023, “Për gazet serrë të fluoruara”, duke krijuar një mekanizëm funksional për regjistrimin elektronik, raportimin dhe gjurmimin e gazeve serrë të fluoruara dhe pajisjeve që i përmbajnë ato në tregun kombëtar. Aktualisht, informacioni mbi sasinë, lëvizjen dhe përdorimin e këtyre gazrave është i kufizuar, i paunifikuar dhe shpesh i paverifikueshëm, gjë që kufizon aftësinë e autoriteteve shtetërore për të monitoruar tregun dhe për të përmbushur detyrimet e raportimit kombëtar dhe ndërkombëtar për gazet serrë të fluoruara.

1. Problematikat që adreson projektakti

· Mungesa e një baze të centralizuar të të dhënave ka sjellë vështirësi në kontrollin e subjekteve importuese, tregtuese dhe përdoruese të gazeve serrë të fluoruara.

· Pamundësia për të ndjekur ciklin e jetës së pajisjeve që mbajnë këto gaze, duke përfshirë instalimin, shërbimet dhe nxjerrjen jashtë përdorimit, përbën risk si për mjedisin, ashtu edhe për sigurinë teknike.

· Mospërputhja e të dhënave mes institucioneve (dogana, AKM, ministria) sjellë vonesa dhe pasaktësi në raportim.

Pa krijimin e regjistrit elektronik, procesi i monitorimit do të vijonte të mbështetej në vetdeklarime të fragmentuara, duke rritur rrezikun e mosraportimit, mosdeklarimit apo abuzimeve të mundshme.

2. Përparësitë që sjell projektakti

· Vendos standarde të unifikuara për regjistrimin dhe raportimin e të dhënave njësoj si ato në BE.

· Forcon kontrollin tregtar dhe mjedisor duke mundësuar gjurmimin e subjekteve dhe pajisjeve në kohë reale.

· Mundëson përmirësimin e cilësisë së raporteve kombëtare në kuadër të Konventës për Ndryshimet Klimatike dhe Konventës së Vjenës. 
· Përafron Shqipërinë me acquis të BE-së, veçanërisht me kërkesat e Rregullores (BE) 2024/573 dhe rregulloret zbatuese që kërkojnë kontroll, inventarizim dhe reduktim gradual të gazeve me GWP të lartë.

· Rrit transparencën ndërinstitucionale, duke siguruar shkëmbimin automatik të të dhënave me doganat, inspektoratin dhe institucionet e tjera përgjegjëse.

3. Efektet e pritshme të zbatimit

Zbatimi i projektaktit pritet të ketë efekte pozitive:

Në nivel institucional:

· Rrit kapacitetin shtetëror për të monitoruar tregun dhe për të parandaluar përdorimin e pakontrolluar të gazrave me ndikim të lartë në klimë.

· Përmirëson bashkërendimin ndërmjet institucioneve nëpërmjet aksesit në të njëjtën bazë të të dhënave.

Në treg dhe ekonomi:
· Krijon rregulla të qarta për subjekte tregtare, duke reduktuar pasiguritë administrative.

· Nxit transparencën e transaksioneve dhe gjurmueshmërinë e furnizimit.

Në aspektin mjedisor dhe klimatik:
· Ndihmon në reduktimin gradual të përdorimit të gazeve ftohës me potencial të lartë të ngrohjes globale (GWP).

· Kontribuon në arritjen e objektivave të Shqipërisë për zbutjen e ndryshimeve klimatike dhe raportimin sipas BE-së.

IV. VLERËSIMI I LIGJSHMËRISË, KUSHTËTUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektakt është përgatitur në zbatim të pikës 4, të nenit 16, të ligjit nr. 2/2023, “Për gazet serrë të floruara” dhe të nenit 4, të ligjit nr. 10325, datë 23.9.2010, “Për bazat e të dhënave shtetërore”.
Projektvendimi kontribuon në përafrimin me acquis të BE-së, veçanërisht në raport me Rregulloren (BE) 2024/573, për reduktimin gradual të përdorimit të hidrofluorokarboneve;
Rregulloren Zbatuese të Komisionit (BE) 2024/2195 të datës 4 shtator 2024 që përcakton formatin për dorëzimin e raporteve të të dhënave të përmendura në nenin 26 të Rregullores (BE) 2024/573 të Parlamentit Evropian dhe të Këshillit mbi gazet serrë të fluoruara;

Rregulloren Zbatuese të Komisionit (BE) 2024/2473 të datës 19 shtator 2024 që përcakton rregullat për zbatimin e Rregullores (BE) 2024/573 të Parlamentit Evropian dhe të Këshillit në lidhje me regjistrimin në Portalin e Gazeve të Floruara.
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRES (PËR PROJEKTAKET NORMATIVE)
Nëpërmjet këtij projektvendimi realizohet përafrim i pjesshëm me Rregulloren Zbatuese të Komisionit (BE) 2024/2195, datë 4.9.2024, e cila përcakton formatin, strukturën dhe përbërjen e të dhënave që duhet të dorëzohen në kuadër të raportimit sipas nenit 26 të Rregullores (BE) 2024/573 mbi gazet serrë të fluoruara. Projektakti përcakton detyrimin e sipërmarrësve për raportimin e sasive të prodhuara, importuara dhe eksportuara, si dhe të pajisjeve të parambushura. Po ashtu, projekti siguron një përafrim të pjesshëm me Rregulloren Zbatuese të Komisionit (BE) 2024/2473, datë 19.9.2024, lidhur me regjistrimin në Portalin Evropian të Gazit F, duke përcaktuar regjistrin kombëtar si mekanizëm mbështetës për identifikimin, verifikimin dhe gjurmueshmërinë e operatorëve dhe pajisjeve. Në këtë mënyrë, projektakti siguron bazën ligjore dhe institucionale për përafrim të plotë në fazën pasuese të zbatimit. Integrimi i plotë me platformën evropiane do të kërkojë zhvillime të mëtejshme softuerike dhe organizative. 

VI. PËRMBLEDHJE SHPJEGUESE E PËRMBAJTJES SË PROJEKTAKTI
Projektakti përbëhet nga 4(katër) krerë dhe 2(dy) Shtojca.
Kreu I i projektvendimit përcakton në mënyrë të detajuar objektin, bazën ligjore dhe përkufizimet kryesore që rregullojnë funksionimin e Regjistrit Elektronik për Gazet Serrë të Fluoruara. Së pari, vendimi përcakton se qëllimi i tij është të saktësojë rregullat për organizimin dhe funksionimin e këtij regjistri, kategoritë e produkteve dhe pajisjeve që duhet të regjistrohen nga prodhuesit, importuesit dhe sipërmarrësit, si dhe detyrimet lidhur me raportimin periodik të të dhënave. Po ashtu, Kreu I përcakton nivelin e aksesueshmërisë dhe rolet e subjekteve të ndryshme institucionale dhe ekonomike në përdorimin e regjistrit.

Në vijim, Kreu I thekson se Regjistri Elektronik për Gazet Serrë të Fluoruara është komponent i bazës së të dhënave shtetërore të Sistemit të Integruar Mjedisor (SIM), i ngritur sipas vendimit nr. 672, datë 12.11.2025, duke garantuar ndërveprim, transparencë dhe integrim me sistemet e tjera të administrimit të të dhënave.
Kreu II i projektvendimit përcakton rregullat e detajuara për organizimin dhe funksionimin e Regjistrit Elektronik për Gazet Serrë të Fluoruara, si dhe mënyrën e regjistrimit të produkteve dhe pajisjeve që përmbajnë gaze-F. Ky kre përkufizon qartë llojet e të dhënave që regjistrohen në sistem, nivelet e aksesit për përdoruesit dhe rregullat mbi administrimin dhe mbrojtjen e të dhënave.

Së pari, Kreu II ndan të dhënat që regjistrohen në Regjistër në të dhëna parësore dhe të dhëna dytësore. Të dhënat parësore përfshijnë identifikimin e sipërmarrësve (sipas Shtojcës I), të dhënat teknike të pajisjeve dhe produkteve që përmbajnë gaze të listuara në Shtojcën I dhe II të ligjit nr. 2/2023, si dhe informacionin që vjen nga operatorët për instalim, mirëmbajtje, rikuperim të gazit dhe raportimin vjetor sipas kërkesave të Aneksit V të ligjit. Kjo siguron përfshirjen e elementeve thelbësore si tipi i pajisjes, numri serial, modeli, lloji i gazit, sasia në kilogramë dhe CO₂ ekuivalente dhe GWP, duke mundësuar gjurmimin e saktë të pajisjeve dhe lëvizjes së F-gazrave.

Të dhënat dytësore sigurohen përmes ndërveprimit të Regjistrit me sisteme të tjera shtetërore dhe përfshijnë të dhëna të Qendrës Kombëtare të Biznesit mbi statusin dhe identifikimin e subjekteve, të dhënat e licencave për aktivitetet e tyre, si dhe informacionin nga Drejtoria e Përgjithshme e Doganave mbi deklaratat doganore dhe importet. Kjo ndërthurje garanton integrim dhe verifikim të automatizuar të të dhënave.

Kreu II përcakton gjithashtu tre nivele aksesimi në Regjistër:
– niveli administratorit (AKM),
– niveli i dhënësve të informacionit (prodhues, importues, sipërmarrës),
– niveli përdorues, i cili përfshin institucionet shtetërore me rol kontrollues dhe monitorues.
Këto nivele sigurojnë qartësi të kompetencave dhe mbrojtje të sistemit nga akseset e paautorizuara.

Kreu III i projektvendimit përcakton detyrimet e sipërmarrësve për raportimin e të dhënave në Regjistrin Elektronik për Gazet Serrë të Fluoruara. Dispozitat e këtij kreu krijojnë një mekanizëm të qartë raportimi që synon të sigurojë monitorim të plotë të lëvizjes së F-gazeve dhe pajisjeve që i përmbajnë ato në Republikën e Shqipërisë, në përputhje me kërkesat e ligjit nr. 2/2023 dhe praktikat e BE.

Së pari, ky kre përcakton se të gjithë sipërmarrësit që prodhojnë, importojnë, eksportojnë ose vendosin në treg gaze serrë të fluoruara, si dhe ata që tregtojnë produkte ose pajisje që i përmbajnë këto gaze, kanë detyrimin të raportojnë të dhënat përkatëse në Regjistër. Qëllimi është garantimi i gjurmueshmërisë së sasisë së gazit dhe pajisjeve të parambushura.
Raportimi është parashikuar të kryhet në mënyrë elektronike përmes portalit “e-Albania”, duke përdorur shërbimin e dedikuar për Regjistrin e Gazrave Serrë të Fluoruara. Afati i raportimit është data 31 mars e çdo viti, duke përfshirë sasinë e prodhuar, importuar apo të vendosur në treg gjatë vitit pararendës, si dhe të dhënat e detajuara të përcaktuara në Shtojcën III të vendimit.

Ky detyrim është për sipërmarrësit që importojnë 500 ton CO₂ ekuivalent ose më shumë në vit gaze të fluoruara ose pajisje apo produkte që përmbajnë gaze të fluoruara ose gaze të Shtojcës II. Sipërmarrësit do të raportojnë:
– sasinë totale të gazit të përmbajtur, në ton metrik dhe të ndarë sipas kategorive, dhe
– numrin e njësive për secilën kategori produkti apo pajisjeje.
Ky kërkim është në përputhje me praktikat e raportimit të BE dhe sjell transparencë të plotë mbi importet me volum të lartë.

Kreu IV i projektvendimit përcakton dispozitat përfundimtare që lidhen me zbatimin dhe hyrjen në fuqi të vendimit. Ky kre ngarkon institucionet përgjegjëse për realizimin e detyrimeve që rrjedhin nga organizimi dhe funksionimi i Regjistrit Elektronik për Gazet Serrë të Fluoruara. Institucionet e përcaktuara janë ministria përgjegjëse për mjedisin, Agjencia Kombëtare e Mjedisit, struktura inspektuese e mjedisit dhe Drejtoria e Përgjithshme e Doganave, duke garantuar koordinim ndërinstitucional të plotë për mbledhjen, verifikimin dhe kontrollin e të dhënave.

Struktura përgjegjëse inspektuese në fushën e mjedisit mban përgjegjësinë kryesore për kontrollin e zbatimit të detyrimeve nga ana e prodhuesve, importuesve dhe sipërmarrësve që kanë detyrim regjistrimin e gazeve të fluoruara dhe pajisjeve përkatëse. Ky rol është i rëndësishëm për sigurimin e respektimit të rregullave të vendosura dhe parandalimin e mosdeklarimeve apo deklarimeve të pasakta.

Shtojca I- Të dhënat për identifikimin e sipërmarrësit

Shtojca II- Të dhënat që raportohen sipas Aneksit V të ligjit nr.2/2023 “për gazet serrë të fluoruara”
VII. INSTITUCIONET DHE ORGANET QË NGARKOHEN PËR ZBATIMIN E AKTIT

Për zbatimin e këtij projektvendimi ngarkohen: Ministria përgjegjëse për mjedisin, Agjencia Kombëtare e Mjedisit, Njësia Kombëtare e Ozonit, Drejtoria e Përgjithëshme e Doganave dhe Agjencia Kombëtare e Shoqërisë së Informacionit.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT
Ministria e Mjedisit (MM) dhe Njësia Kombëtare e Ozonit adresoi përgatitjen e këtij projektakti me qëllim përmbushjen e detyrimeve që rrjedhin ndaj Ligjit nr. 2/2023 “Për gazet serrë të floruara”.
Projektvendimi do të përcillet për mendim në Ministrinë e Drejtësisë, Ministrinë e Financave, Ministrinë e Ekonomisë dhe Inovacionit, Komisioneri për të Drejtën e Informimit dhe Mbrojtjen e të Dhënave Personale dhe Agjencinë Kombëtare të Shoqërisë së Informacionit.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Zbatimi i këtij projektvendimi nuk sjell ndikim shtesë në buxhetin e shtetit, pasi regjistri elektronik për gazet serrë të fluoruara do të integrohet si modul funksional brenda Sistemit të Integruar Mjedisor, i cili është tashmë në administrim nga Agjencia Kombëtare e Mjedisit dhe zhvillohet në bashkëpunim me Agjencinë Kombëtare të Shoqërisë së Informacionit. Funksionimi, mirëmbajtja dhe përditësimi mbulohen nga kapacitetet ekzistuese njerëzore dhe financiare të institucioneve përkatëse, brenda fondeve të planifikuara për digitalizim dhe menaxhim të të dhënave në buxhetet vjetore respektive.

Nga ana e sektorit privat, projektvendimi nuk krijon tarifa, pagesa, apo barrë të re financiare mbi sipërmarrësit. Megjithatë, mund të ketë kosto minimale dhe të përkohshme të lidhura me trajnimin e personelit dhe përshtatjen e procedurave të brendshme të subjekteve për të kryer raportimin periodik elektronik, siç kërkohet nga ligji. Këto kosto janë vlerësuar në mënyrë të detajuar në Analizën e Vlerësimit të Ndikimit Rregullator (RIA) që shoqëron Ligjin nr. 2/2023 “për gazet serrë të fluoruara” dhe konsiderohen të ulëta, duke qenë se raportimi kryhet një herë në vit dhe përmes procedurave standarde në platformën elektronike.

Në përfundim, projektvendimi:

· nuk sjell ndikim financiar shtesë për buxhetin e shtetit;

· nuk kërkon ndryshime në programimin buxhetor afatmesëm të institucioneve;

· sjell kosto minimale dhe të administrueshme për sektorin privat vetëm në fazën e kalimit nga raportimi nëpërmjet vetëdeklarimit në Ministrinë e Mjedisit drejt raportimit elektronik të standardizuar.

MINISTRI 

SOFJAN JAUPAJ
Relacion shpjegues për projektvendimin “Për përcaktimin e rregullave të detajuara për organizimin dhe funksionimin e regjistrit për gazet serrë të fluoruara, produktet dhe pajisjet përkatëse që regjistrohen, detyrimet e sipërmarrësve për të raportuar, si dhe niveli i aksesueshmërisë së regjistrit"

